
Heritage Malta u l-Awtorità Maltija għat-Turiżmu qed ikomplu jmexxu ’l quddiem l-istrateġija tagħhom dwar it-turiżmu oskur, 

wara d-Dark History Weekender, li ġibed interess kbir mill-pubbliku lejn in-narrativi oskuri u inqas magħrufa ta’ Malta. L-

avvenimenti matul dan it-tmiem il-ġimgħa kkonfermaw ir-rwol tal-wirt kulturali oskur fid-diversifikazzjoni tal-prodott turistiku 

kulturali nazzjonali. 

Wara s-suċċess ta’ din l-attività, dan l-aħħarsaret laqgħa fil-Katakombi ta’ San Pawl, ir-Rabat, bejn il-Kap Eżekuttiv ta’ 

Heritage Malta, Noel Zammit, u l-Kap Eżekuttiv tal-Awtorità Maltija għat-Turiżmu, Carlo Micallef. Il-laqgħa serviet ta’ spazju 

biex jiġi evalwat dan is-suċċess u biex jiġu diskussi aktar inizjattivi kollaborattivi mmirati lejn l-espansjoni tal-offerta turistika 

ta’ Malta permezz ta’ rakkonti innovattivi bbażati fuq ir-riċerka li jwasslu b’mod effettiv is-saffi storiċi kumplessi tal-gżejjer 

tagħna lil din l-udjenza dejjem tikber. 

Id-Dark History Weekender offra programm varjat ta’ esperjenzi uniċi mfassla proprju għal dan il-grupp speċifiku, minn 

sleepovers immersivi fil-Katakombi ta’ San Pawl u fil-Ħabs il-Qadim fiċ-Ċittadella ta’ Għawdex, sa esplorazzjonijiet billejl fiċ-

ċisterni u l-mogħdijiet imħaffra taħt toroq il-kapitali, u rakkonti drammatiċi ta’ wħud mill-aktar episodji mqanqla li seħħew fil-

Forti Sant’Iermu. Ħafna minn dawn l-avvenimenti mtlew mill-ewwel, li juri l-ħerqa għal aktar minn dan it-tip ta’ attivitajiet li 

jmorru lil hinn mill-interpretazzjoni storika tradizzjonali. 

Waqt il-laqgħa bejn iż-żewġ entitajiet, Noel Zammit esprima l-kburija tiegħu bil-mod mimli ħeġġa kif din l-inizjattiva 

ntlaqgħet mill-udjenza. Huwa saħaq li: “Id-Dark History Weekender wera li l-ġrajjiet inqas magħrufa ta’ Malta - dawk mistura 

fid-dellijiet, l-oqbra, il-ħabsijiet u l-fortifikazzjonijiet - għandhom potenzjal kbir biex jiġbdu n-nies. Il-ħidma tagħna mal-

Awtorità Maltija għat-Turiżmu, li tinkludi li nagħrfu niċeċ għal viżitaturi b’interessi aktar speċifiċi bħal din, hija essenzjali biex 

inżommu l-aġenzija aġġornata maż-żminijiet u fuq quddiem nett fil-qasam tagħha.” 

Carlo Micallef ikkummenta li: “L-integrazzjoni ta’ setturi speċjalizzati bħat-turiżmu oskur fl-offerta kulturali usa’ tagħna 

tippermetti lil Malta u Għawdex jappellaw aktar għal numru ta’ vjaġġaturi li jfittxu l-kwalità u l-awtentiċità fl-esperjenza tad-

destinazzjoni. Din il-kollaborazzjoni ssaħħaħ l-istrateġija fit-tul tagħna għal xenarju turistiku aktar rikk, divers u reżiljenti matul 

is-sena kollha.” 

Din l-istrateġija fit-tul, immirata biex tieħu dawn il-ġrajjiet fil-qalba tal-offerta turistika kulturali ta’ Malta, tinkludi wkoll l-għażla 

dejjem tikber ta’ pubblikazzjonijiet maħruġa minn Heritage Malta, li jwaħħdu dawn it-temi oskuri ma’ tagħrif akkademiku u 

pinna mexxejja u pjaċevoli. Titli bħal ‘The Dark Side of Rabat and Mdina’ u ‘The Dark Side of Birgu, Bormla and Isla’ jkomplu  

jattiraw aktar qarrejja li jixtiequ jiskopru aktar dwar uħud mill-aktar siti ikoniċi ta’ pajjiżna.  

Dawn il-kotba jistgħu jinxtraw online mill-ħanut virtwali ta’ Heritage Malta https://heritagemalta.mt/store/ kif ukoll mill-

mużewijiet u s-siti tagħha. Għal aktar aġġornamenti dwar avvenimenti marbuta mal-istorja oskura u esperjenzi kulturali 

oħrajn, żur https://heritagemalta.mt/whats-on/ u segwi l-paġni tal-aġenzija fuq il-mezzi soċjali. 

https://heritagemalta.mt/store/
https://heritagemalta.mt/whats-on/

